
Silahlı Qüvvələrə qayğı ölkəmizin 
müdafiə qüdrətini daha da artırır

Silahlı qüvvələrimizdən söz 
düşmüşkən, bir məqamı xüsusi vur-
ğulamaq istərdik. Belə ki, Azərbaycan 
döyüşlərdə hərb tarixinə yenilik kimi 
düşən strategiyanın tətbiqi ilə ən müa-
sir silahlardan istifadəyə xüsusi önəm 
verdi. Nəticədə, həm sürətlə irəlilədi, 
işğal altındakı ərazilərimizi yağılardan 
təmizlədi, həm də düşmənin hərbi 
texnikasını darmadağın etdi, canlı 
qüvvəsinə ciddi zərbə vurdu. Bununla 
da beynəlxalq təşkilatların 30 il ərzində 
reallaşdıra bilmədiklərini Azərbaycan 
Ordusu Ali Baş Komandanın rəhbərliyi 
ilə qısa müddətdə həyata keçirdi. 

Ordumuz əks-həmlə əməliyyatları 
zamanı müasir texnoloji silahlar-
la düşmənin komanda-idarəetmə 
məntəqələrini, raket və artilleriya 
vasitələrini, döyüş texnikasını və 
təminatını sıradan çıxaraq onu faktiki 
olaraq iflic vəziyyətinə gətirdi. Müasir 
texnoloji silahlar silahlı qüvvələrimizin 
güc alətlərindən yalnız biri idi. 
Müharibənin taleyini müəyyənləşdirən 
başda Ali Baş Komandanımız ol-
maqla, döyüş meydanında əsl 
qəhrəmanlıq göstərən Azərbaycan 
əsgəri və onun cəsur komandirləri 
idi. Məhz onların səyi nəticəsində iflic 
vəziyyətə düşən Ermənistan ordusu 
arsenalında olan köhnə və istismar 
müddəti bitmiş silah sistemlərini də 
döyüşə cəlb etdi və nəticədə rüsvayçı 
şəkildə uduzdu. Bununla da silahlı 
qüvvələrimiz “Ermənistan ordusunun 
nəğlubedilməzliyi” mifini darmadağın 
etdi.

Beləliklə, Ali Baş Komandan 
 İlham Əliyevin rəhbərliyi ilə sentyabrın 
 27-dən başlanan Vətən müharibəsi 
şanlı qələbə ilə sona çatdı, 44 gün 
davam edən hərbi əməliyyatlar 
çərçivəsində Azərbaycan Ordusu 
işğalçı Ermənistanın 30 il ərzində qur-
duğu silahlı qüvvələrini darmadağın 
edərək, böyük zəfərə imza atdı.

Döyüşlərdə bütün dünya 
Azərbaycan xalqının əzmini, 
Azərbaycan Ordusunun döyüş 
qabiliyyətini aydın gördü. Vətənpərvər 
xalqımızın öz Prezidentini necə 
dəstəklədiyi, onun ətrafında sıx 
birləşdiyi bir daha təsdiqləndi. “Ali 
Baş Komandanın bircə əmrinə 
müntəzirik”,– deyən Azərbaycan əsgər 

və zabitləri isə öz sözlərinin sahibi 
olduqlarını döyüşdə sübuta yetirdilər. 

Prezident İlham Əliyev xal-
qa müraciətlərinin birində deyib: 
“Düşmənin əlində Azərbaycan Silahlı 
Qüvvələrinə məxsus olan bir dənə 
də hərbi texnika yoxdur... Döyüşlərin 
obyektiv müşahidə mənzərəsi var və 
istənilən hərbi mütəxəssis görə bilər 
ki, Azərbaycan Ordusu döyüş meyda-
nında qələbə əldə edibdir. Azərbaycan 
Ordusu öz üstünlüyünü göstəribdir, 
Azərbaycan əsgəri və zabiti yüksək 
mənəvi-psixoloji keyfiyyətlər 
göstəribdir, mənəvi ruh göstəribdir. 
Çünki biz öz torpağımızda vuruşur-
duq, öz torpaqlarımızı azad edirdik. 
Ermənistanın əsgərləri işğalçılardır. 
Döyüş gedən torpaq onların torpağı 
deyildi”.

Ona görə də döyüş 
əməliyyatlarında erməni əsgəri 
mövqelərini qoyub qaçır, Azərbaycan 
əsgəri isə öz torpağı uğrunda baş 
qoyur, canından keçirdi. 

Azərbaycan cəbhədə əldə 
etdiyi bu qələbələrin əsasını son 
17 il ərzində qoyub. Ordumuzun 
güc-qüdrətinə mühüm önəm veri-
lib, ən müasir döyüş texnikasının 
alınması gerçəkləşdirilib. Əsgər və 
zabitlərimizin sosial şəraitinin yaxşı-
laşdırılması daim diqqət mərkəzində 
saxlanılıb. Azərbaycan Prezidenti 
döyüşlərin getdiyi zaman çıxışlarının 
birində bu barədə danışarkən, deyib: 
“Ordu quruculuğu mənim fəaliyyətimdə 
həmişə birinci yerdədir. Hərbçilər 
də, Azərbaycan xalqı da bunu bilir. 
Həmişə demişəm ki, ordumuz üçün nə 
lazımdırsa, biz onu da edəcəyik. Biz 
güclü, iradəli ordu yaratmışıq. Bizim 
bütün silahlı birləşmələrimiz müasir 
standartlara cavab verir və döyüş 
tapşırığını şərəflə, vicdanla, cəsarətlə 
yerinə yetirir. Bu gün əks-hücum 
əməliyyatında bizim müxtəlif silahlı 
birləşmələrimiz iştirak edir və vahid 
komandanın rəhbərliyi altında əks-
hücum əməliyyatı uğurla gedir. Bütün 
silahlı birləşmələr arasında koordina-
siya tam şəkildə təmin edilib. Əminəm 
ki, bu əks-hücum əməliyyatının 
bundan sonra da uğurlu nəticələri 
olacaqdır”.

(ardı 2-ci səhifədə)

Döyüşlərin obyektiv müşahidə mənzərəsi var və istənilən hərbi 
mütəxəssis görə bilər ki, Azərbaycan Ordusu döyüş meydanında 
qələbə əldə edibdir. Azərbaycan Ordusu öz üstünlüyünü göstəribdir, 
Azərbaycan əsgəri və zabiti yüksək mənəvi-psixoloji keyfiyyətlər 
göstəribdir, mənəvi ruh göstəribdir. Çünki biz öz torpağımızda 
vuruşurduq, öz torpaqlarımızı azad edirdik. Ermənistanın əsgərləri 
işğalçılardır. Döyüş gedən torpaq onların torpağı deyildi.

İlham ƏLİYEV
Azərbaycan Respublikasının Prezidenti

Azərbaycan Ordusunun sentyabrın 27-də işğalçı 
Ermənistan silahlı qüvvələrinə qarşı başladığı əks-
hücum əməliyyatında əldə etdiyi möhtəşəm qələbənin ən 

başlıca səbəbi Prezident, Ali Baş Komandan İlham Əliyevin son 
17 ildə həyata keçirdiyi güclü dövlət – güclü ordu strategiyası, 
milli birlik və döyüşçülərimizin ruh yüksəkliyi idi. 

E.T.Abdullayevin Azərbaycan 
Respublikasının UNESCO yanında daimi 

nümayəndəsi təyin edilməsi haqqında
AZƏRBAYCAN RESPUBLIKASI PREZIDENTININ SƏRƏNCAMI

Azərbaycan Respublikası 
 Konstitusiyasının 109-cu maddəsinin 15-ci 
bəndini rəhbər tutaraq qərara alıram:

Elman Telman oğlu Abdullayev 
Azərbaycan Respublikasının UNESCO 

 yanında daimi nümayəndəsi təyin edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 15 dekabr 2020-ci il

E.T.Abdullayevin Azərbaycan Respublikasının 
Efiopiya Federativ Demokratik Respublikasında, 

Keniya Respublikasında, Cibuti Respublikasında və 
Ruanda Respublikasında fövqəladə və səlahiyyətli 
səfiri, eyni zamanda, Azərbaycan Respublikasının 

Afrika Ittifaqı yanında və BMT-nin Nayrobi 
şəhərindəki bölməsində daimi nümayəndəsi 

vəzifələrindən geri çağırılması haqqında

AZƏRBAYCAN RESPUBLIKASI PREZIDENTININ SƏRƏNCAMI
Azərbaycan Respublikası 

Konstitusiyasının 109-cu maddəsinin 15-ci 
bəndini rəhbər tutaraq qərara alıram:

Elman Telman oğlu Abdullayev 
Azərbaycan Respublikasının Efiopiya 
Federativ Demokratik Respublikasında, 
Keniya Respublikasında, Cibuti 
Respublikasında və Ruanda Respublikasında 
fövqəladə və səlahiyyətli səfiri, eyni 

zamanda, Azərbaycan Respublikasının 
Afrika İttifaqı yanında və BMT-nin Nayrobi 
şəhərindəki bölməsində daimi nümayəndəsi 
vəzifələrindən geri çağırılsın.

İlham ƏLİYEV 
Azərbaycan Respublikasının Prezidenti

Bakı şəhəri, 15 dekabr 2020-ci il

Azərbaycan Respublikasının Mədəniyyət 
Nazirliyinin, Dövlət Şəhərsalma və Arxitektura 
Komitəsinin, “Azərsu” ASC-nin, Avtomobil 
Yolları Dövlət Agentliyinin, “Azərişıq” 
ASC-nin, “Azərenerji” ASC-nin, “Bakı 
Abadlıq Xidməti” MMC-nin nümayəndələri 
də daxil olmaqla ilkin olaraq 60 nəfərə 
qədər heyətdən ibarət və 6 əsas istiqamət 
üzrə fəaliyyət göstərəcək işçi qrupuna 
müxtəlif sahələri təmsil edən qurumların 
mütəxəssisləri cəlb edilərək müvafiq 
tapşırıqlar verilib. 

Bu məqsədlə Azərbaycanın mədəni 
paytaxtı və bütün Qafqazın incisi hesab 
olunan Şuşa şəhərində infrastruktur 
obyektlərinin, torpaq sahələrinin və digər 
daşınmaz əmlakın mövcud vəziyyətinin ilkin 
qiymətləndirilməsi və inventarlaşdırılması 
istiqamətində işlərin aparılması nəzərdə 
tutulur.

Azərbaycan xalqının ümummilli 
lideri Heydər Əliyev bildirmişdi ki, Şuşa 
Azərbaycan xalqının, əcdadlarımızın 
yaratdığı böyük abidə, Azərbaycan xalqının 

tarixinin, mədəniyyətinin, elminin böyük bir 
hissəsini əks etdirən vahid muzeydir.

İşçi qrupunun qarşısında duran 
əhəmiyyətli vəzifələrdən biri də Şuşa 
şəhərinin, bütövlükdə, ərazi və şəhərsalma 
vəziyyətinin, xüsusilə tarixi, mədəni və dini 
abidələrin mövcud vəziyyətinin, o cümlədən 
binaların dayanıqlılığının, arxitektura 
görünüşünün, yolların və digər infrastrukturun 
dəyərləndirilməsi və bərpası ilə bağlı geniş 
təkliflərin hazırlanmasıdır. 

Azərbaycan Respublikası Prezidentinin 
tapşırığına əsasən və dövlət başçısının 
bilavasitə nəzarəti altında qədim tarixi və 
memarlıq üslubu qorunub saxlanılmaqla 
Şuşa şəhərinin, tarixi və dini abidələrin, 
muzeylərin planlı şəkildə bərpa olunması 
istiqamətində məqsədyönlü tədbirlər 
görüləcək. Qısa zamanda həyata keçiriləcək 
yenidənqurma işləri nəticəsində Şuşa 
dünyanın ən gözəl şəhərləri siyahısında öz 
layiqli yerini tutacaqdır. 

AZƏRTAC

Prezident Ilham Əliyevin 
tapşırığına əsasən Şuşa şəhərinin 

planlı şəkildə bərpa olunması 
istiqamətində tədbirlər görüləcək 

Azərbaycan Respublikasının Prezidenti, Ali Baş Komandan İlham 
Əliyevin tapşırığına əsasən işğaldan azad olunmuş ərazilərdə 
bərpa və yenidənqurma tədbirləri ilə əlaqədar Şuşa şəhərində 

qiymətləndirmə və inventarlaşdırma işlərinə başlanılıb. 

Silahlı Qüvvələrə qayğı ölkəmizin 
müdafiə qüdrətini daha da artırır

(əvvəli 1-ci səhifədə)

Döyüşdə uduzan, məğlub olan 
Ermənistanın öz müqavimətini 
dayandırmaqdan, Azərbaycanın 
şərtlərini qeyd-şərtsiz qəbul 
etməkdən başqa əlacı qalmadı. 
Azərbaycan, Rusiya prezidentlərinin 
və Ermənistanın baş nazirinin birgə 
imzaladıqları bəyanat da məhz 
düşmən ölkənin kapitulyasiyasının 
ifadəsi idi. Müharibədə ağır itkilər 
verərək, məğlubiyyətin qaçılmazlığını 
anlayan, dərk edən işğalçı 
respublikanın rəhbərliyi Prezident 
İlham Əliyevin münaqişənin ilk 
günlərindən bəyan etdiyi şərtlərlə 
razılaşmağa məcbur oldu.

Son dərəcə yüksək dəqiqliklə 
hədəfi vuran və qarşısıalınmaz zərbə 
gücünə malik silahlarla, düşmənin 
ağır texnikasını və canlı qüvvəsini 
darmadağın edən pilotsuz uçuş 
aparatları ilə ordumuzun tamamilə 
modernləşdirilməsi Azərbaycanda 
ordu quruculuğu istiqamətində 
görülən ciddi tədbirlərin kiçik bir 
hissəsidir. Məhz elə buna görə də 
Azərbaycan Silahlı Qüvvələrinin 
hazırda dünyanın ən güclü 50 
ordusundan biri olması da bunun 
bariz ifadəsidir.

Yeri gəlmişkən, son bir neçə 
ilin statistikasına əsasən, ölkəmiz 
müasir silahlanmaya görə, Avropada 
2-ci, dünyada 3-cü yerdə qərar 
tutub. Şübhəsiz ki, bütün bu 
uğurlar dövlətimizin başçısının 
həyata keçirdiyi məqsədyönlü ordu 
quruculuğu siyasəti sayəsində 
mümkün olub.

Əgər belə olmasaydı, hazırda 
Azərbaycan Ordusu torpaqlarımızı 
işğaldan azad etmək üçün BMT 
Təhlükəsizlik Şurasının kağız 
üzərində qalan 4 qətnaməsini 
təkbaşına reallaşdıra, hərb 
meydanında düşmənə qalib gələ, 
cəbhə xəttinin bütün istiqamətlərində 
əməliyyat şəraitinə tam nəzarət edə 
bilməzdi. 

Bir sözlə, Vətən müharibəsində 
Azərbaycanın parlaq qələbəsi 
son 17 ildə ölkəmizdə ordu 
quruculuğuna prioritet istiqamət 
kimi yanaşılmasının, eyni 
zamanda, Silahlı Qüvvələrin hərbi 
qulluqçularına və onların ailələrinə 
göstərilən diqqət və qayğının daim 
diqqət mərkəzində saxlanılmasının 
məntiqi nəticəsi idi.

Bunun təsdiqi olaraq bəzi 
faktları xatırlatmaq istərdik. Belə 
ki, Azərbaycan Prezidenti İlham 
Əliyevin ötən il iyunun 25-də 
hərbi qulluqçuların təltif edilməsi 
və Müdafiə Nazirliyinin hərbi 
qulluqçularının və mülki işçilərinin 
aylıq vəzifə maaşlarının artırılması 
barədə imzaladığı sərəncam 
dövlət başçısının ordumuza 
qayğısının daha bir bariz nümunəsi 
idi. Silahlı Qüvvələrin inkişafına, 
təkmilləşməsinə hesablanan bu 
sərəncam zabitlərdə döyüş ruhunu 
daha da yüksəltdi. Keçən il dekabrın 
28-də Prezident İlham Əliyevin 
“Azərbaycan Respublikası Silahlı 
Qüvvələrinin hərbi qulluqçularının 
sosial müdafiəsinin gücləndirilməsi 
tədbirləri barədə” imzaladığı fərman 
isə ordumuzun bütün zabit heyətinin 
ürəyincə oldu. Sənəddə Azərbaycan 

Silahlı Qüvvələrində 20 təqvim ili və 
daha çox qüsursuz xidmət göstərən 
hərbi qulluqçuların dövlət vəsaiti 
hesabına mənzillə təmin ediləcəkləri 
öz əksini tapdı. 

Vətən müharibəsində 
qəhrəmanlıq nümunəsi göstərən 
əsgər və zabitlərimizin rəşadəti 
də dövlətimiz tərəfindən yüksək 
qiymətləndirilir. Azərbaycanın ərazi 
bütövlüyünün bərpa edilməsində 
xüsusi xidmətlərinə və işğal altındakı 
ərazilərin azad olunması zamanı 
düşmənin məhv edilməsi üzrə 
qarşıya qoyulmuş döyüş tapşırığını 
yerinə yetirən zaman göstərdiyi 
qəhrəmanlıq nümunəsinə görə, 
həmçinin hərbi qulluq vəzifəsini 
yerinə yetirən zaman igidlik və 
mərdlik nümayiş etdirilməsinə 
görə Azərbaycan Prezidenti İlham 
Əliyevin 9 dekabr 2020-ci il tarixli 
sərəncamına əsasən, 83 nəfərə 
“Vətən Müharibəsi Qəhrəmanı” adı 
verilib. 

Dekabrın 15-də isə Prezident 
İlham Əliyev “Azərbaycan 
Respublikası Silahlı Qüvvələrinin 
hərbi qulluqçularının təltif edilməsi 
haqqında” növbəti sərəncam 
imzalayıb. Sərəncama əsasən, 
Azərbaycan Respublikasının ərazi 
bütövlüyünün bərpa edilməsi 
zamanı döyüş əməliyyatlarına 
yüksək peşəkarlıqla rəhbərlik etmiş, 
düşmənin canlı qüvvəsinin və döyüş 
texnikasının məhv edilməsində 
fədakarlıq və rəşadət göstərmiş, 
vəzifə borcunu ləyaqətlə və vicdanla 
yerinə yetirmiş hərbi qulluqçular 
“Azərbaycan Bayrağı”, “Rəşadət” və 
“Vətənə xidmətə görə” ordenləri ilə 
təltif olunublar.

Xatırladaq ki, Silahlı 
Qüvvələrimizin 288 hərbi qulluqçusu 
“Azərbaycan Bayrağı” ordeninə layiq 
görülüb. Onlardan 56-sı ölümündən 
sonra bu ordenlə təltif olunub. 
“Azərbaycan Bayrağı” ordeni ilə təltif 
olunanların 2-si general-leytenant, 
2-si general-mayor, 12-si isə 
polkovnikdir.

Bundan başqa, 105 hərbçi 3-cü 
dərəcəli “Rəşadət” ordeni ilə təltif 
edilib. Onlardan 15-i ölümündən 
sonra bu ordenlə təltif olunub. 
Bu ordenə layiq görülənlərin 6-sı 
polkovnikdir.

Həmçinin 3 general-leytenant 
1-ci dərəcəli, 9 hərbçi 2-ci dərəcəli, 
331 hərbi qulluqçu isə 3-cü dərəcəli 
“Vətənə xidmətə görə” ordenlərlə 
təltif olunub. 3-cü dərəcəli “Vətənə 
xidmətə görə” ordeni ilə təltif olunan 
hərbi qulluqçuların 44-ü ölümündən 
sonra bu mükafata layiq görülüb.

Bu fərman və sərəncamlar bir 
tərəfdən gələcəkdə hərbçi olmaq 
istəyən, bu peşəni həyatının 
mənası sayan gənclər üçün 
mühüm stimula çevrilməklə 
bərabər, həm də şüurlu fəaliyyətini 
ölkəmizin müdafiəsinə və müdafiə 
qabiliyyətinin yüksəldilməsinə həsr 
edən insanların əməyinin yüksək 
qiymətləndirilməsinin təzahürüdür. 
Orduya belə yüksək diqqət və 
qayğı, eyni zamanda, Azərbaycan 
dövlətinin gündən-günə artan iqtisadi 
gücündən və maliyyə imkanlarının 
getdikcə güclənməsindən xəbər 
verir. 

Vaqif BAYRAMOV, 
“Xalq qəzeti”

Ədilə Əvəz qızı Namazova

Azərbaycanın elmi ictimaiyyətinə ağır 
itki üz vermişdir. Görkəmli pediatr və kar-
dioloq, Əməkdar elm xadimi, tibb elmləri 
doktoru, Azərbaycan Milli Elmlər Akademiya-
sının həqiqi üzvü, Dövlət mükafatı laureatı, 
Azərbaycan Tibb Universitetinin II Uşaq 
xəstəlikləri kafedrasının müdiri, professor 
Ədilə Əvəz qızı Namazova 2020-ci il dekabrın 
16-da ömrünün 95-ci ilində vəfat etmişdir.

Ədilə Namazova 1926-cı il sentyabrın 
9-da Ağdam rayonunun Seyidli kəndində ana-
dan olmuşdur. Orta məktəbi bitirdikdən sonra 
o, 1944–1949-cu illərdə Azərbaycan Dövlət 
Tibb İnstitutunun pediatriya fakültəsində ali 
təhsil almışdır.

Əmək fəaliyyətinə 1949-cu ildə başlayan 
Ədilə Namazova həmin vaxtdan etibarən 
1953-cü ilədək Ağdam rayonunda Uşaq 
tibb məsləhətxanasının müdiri işləmişdir. 
O, 1954–1957-ci illərdə Moskva şəhərində, 
SSRİ Səhiyyə Nazirliyinin Mərkəzi Həkimləri 
Təkmilləşdirmə İnstitutunun aspiranturasın-
da oxumuş, aspiranturanı bitirdikdən sonra, 
1958–1959-cu illərdə Azərbaycan Dövlət Tibb 
İnstitutunda müalicə-profilaktika fakültəsinin 
uşaq xəstəlikləri kafedrasının assistenti, 
1960–1965-ci illərdə SSRİ Tibb Elmləri 
Akademiyasının Pediatriya Elmi Tədqiqat 
İnstitutunun doktorantı olmuşdur. 1965-ci 
ildən taleyini Azərbaycan Dövlət Tibb İnstitutu 
ilə bağlayan Ədilə Namazova burada ömrü-
nün sonunadək uşaq xəstəlikləri kafedrasının 
müdiri vəzifəsində çalışmışdır.

Ədilə Namazova tibb elmləri üzrə 1959-cu 
ildə namizədlik, 1965-ci ildə doktorluq disser-
tasiyalarını müdafiə etmiş, 1966-cı ildə profes-
sor elmi adına layiq görülmüşdür. O, 1971-ci 
ildə SSRİ Tibb Elmləri Akademiyasının müxbir 
üzvü, 1983-cü ildə Azərbaycan Elmlər Akade-
miyasının həqiqi üzvü seçilmişdir. 

Azərbaycanda tibb elminin tədrisi və yeni 

nailiyyətlərlə zənginləşdirilməsində akademik 
Ədilə Namazovanın xüsusi əməyi vardır. Uzun 
illər ərzində tibb elminin müxtəlif sahələrinə 
dair apardığı araşdırmaları alimə ölkəmizdə 
və onun hüdudlarından kənarda geniş şöhrət 
qazandırmışdır. Ədilə Namazova respublikada 
pediatriya elmi məktəbinin yaradıcılarındandır.

Alimin uşaq sağlamlığının qorunmasına 
yönəlmiş məhsuldar elmi fəaliyyətinin baş-
lıca istiqamətləri uşaqlarda revmatizm və 
ürək qüsurlarının diaqnostikası və müalicə 
metodlarının təkmilləşdirilməsi ilə bağlıdır. 
Məhz bu elmi işlər sayəsində ürək çəpərinin 
anadangəlmə qüsurlarının klinik xüsusiyyətləri 
öyrənilmiş, süni qan dövranı şəraitində cərrahi 
müalicənin mümkünlüyü kriteriyaları müəyyən 
edilmişdir. Həmin tədqiqatlar, eyni zamanda, 
sonrakı fundamental araşdırmalar və yeni 
müalicə üsullarının tətbiqi üçün geniş imkan-
lar açmışdır. Alim, həmçinin müxtəlif metod-
lardan istifadə əsasında təcrübi tövsiyələri ilə 
tibb elminə töhfələr vermişdir. Respublikada 
tibbi xidmətin müasir tələblərə cavab verən 
formalarının təşkilində Ədilə Namazovanın 
təqdirəlayiq xidmətləri olmuşdur. 

Ədilə Namazova 400-dən artıq elmi 
əsərin, o cümlədən 30 monoqrafiyanın, 
dərsliyin və metodik vəsaitin, ixtiralar və 
səmərələşdirici təkliflərin müəllifidir. Alimin 
xarici dillərdə işıq üzü görən əsərləri elmi 
ictimaiyyət arasında rəğbətlə qarşılanmışdır. 

Ədilə Namazova çoxillik pedaqoji fəaliyyəti 
dövründə zəngin bilik və bacarıq nümayiş 
etdirərək yüksək hazırlıqlı mütəxəssislərin 
yetişdirilməsi işinə xüsusi diqqət göstərmişdir. 
Onun rəhbərliyi ilə respublikamız və xarici 
ölkələr üçün 60-a yaxın tibb elmləri doktorları 
və tibb üzrə fəlsəfə doktorları hazırlanmışdır. 
Alim mötəbər beynəlxalq forumlarda pediat-
riyanın aktual problemlərinə dair məzmunlu 
çıxışları ilə Azərbaycanın müasir tibb elmini 
layiqincə təmsil etmişdir. 

Səmərəli ictimai fəaliyyət göstərən Ədilə 
Namazova 1988–1991-ci illərdə SSRİ xalq 
deputatı olmuş, habelə bir sıra beynəlxalq 
elmi cəmiyyətlərin üzvü seçilmişdir. 

Ölkəmizdə təbabətin inkişafı və yüksək 
ixtisaslı həkim kadrların yetişdirilməsi 
sahəsində akademik Ədilə  Namazovanın 
xidmətləri dövlət tərəfindən lazımınca 
qiymətləndirilmişdir. O, müstəqil Azərbaycan 
Respublikasının ali mükafatlarından olan 
“Şöhrət” və “Şərəf” ordenləri ilə təltif edilmiş, 
“Azərbaycan Respublikası Prezidentinin fəxri 
diplomu”na layiq görülmüşdür. 

Görkəmli alim, mahir pedaqoq və səmimi 
insan Ədilə Əvəz qızı Namazovanın xatirəsi 
onu tanıyanların qəlbində daim yaşayacaqdır. 

Allah rəhmət eləsin!

İlham Əliyev, Mehriban Əliyeva,
Əli Əsədov, Sahibə Qafarova, 
Samir Nuriyev, Əli Əhmədov, 
Eldar Əzizov, Fərəh Əliyeva,

Oqtay Şirəliyev, Ramiz Mehdiyev,
Əhliman Əmiraslanov, Cəmil Əliyev,

Sudeif İmamverdiyev,
Nuru Bayramov, Gəray Gəraybəyli 

Siyasi proseslərin iştirakçıları arasında etibarlı 
və işgüzar münasibətləri təşviq edən siyasi 
dialoqla bağlı iqtidarın təşəbbüsləri davam edir

Son zamanlar iqtidarın şahidi 
olduğumuz dialoq təşəbbüsləri siyasi 
proseslərdə iştirak edən tərəflər 
arasında sağlam münasibətlərin 
bərqərar olunmasına xidmət edir. 
Bu mənada heç də təsadüfi deyil 
ki, Azərbaycanda milli və siyasi 
həmrəyliyin inkişafı ilə bağlı fərqli 
təşəbbüslərin artım dinamikası 
müşahidə olunur. Hökumətin 
təşəbbüsü ilə cərəyan edən proseslər 
bilavasitə demokratik ənənələrin 
formalaşmasının təzahürüdür. 
Siyasi dialoq mühitinin təşviqi, 
eləcə də konkret məsələlərin, o 
cümlədən qanun layihələrinin, 
sosial problemlərin, siyasi və digər 
təzahürlərin müxalifət nümayəndələri 
ilə birgə müzakirə edilməsi artıq 
ölkəmizin siyasi reallığının ayrılmaz 
xüsusiyyətlərindəndir.

Prezident Administrasiyasının 
Siyasi partiyalar və qanunvericilik 
hakimiyyəti ilə əlaqələr şöbəsinin 
müdiri Ədalət Vəliyevin siyasi 
partiya rəhbərləri və ictimai 
fəallar ilə görüşləri davam edir. 
Növbəti görüşlər Milli Məclisin 
deputatları – Demokratik İslahatlar 
Partiyasının sədri Asim Mollazadə 
və Vətəndaş Birliyi Partiyasının sədri 
Sabir Hacıyev, həmçinin Ədalət 
Partiyasının sədri İlyas İsmayılov, 
Azərbaycan Sosial Demokrat 
Partiyasının sədri Araz Əlizadə, 
Azərbaycan Liberal Demokrat 
Partiyasının sədri Fuad Əliyev, 
Azərbaycan Azad Respublikaçılar 
Partiyasının sədri Kamil Seyidov, 
Cümhuriyyət Xalq Partiyasının sədri 
Bədrəddin Quliyev, Azərbaycan Xalq 
Demokratik Partiyasının sədri Rafiq 
Turabxan, Milli Konqres Partiyasının 
sədri İxtiyar Şirin və Azərbaycan 
Liberal Partiyasının sədri Əvəz 
Temirxan ilə ayrı-ayrılıqda mobil 
rabitə və videokonfrans formatında 
təşkil olunub.   

Görüşlər zamanı Vətən 
müharibəsində qazanılmış möhtəşəm 

Qələbə və Zəfər paradı, müharibə 
zamanı tətbiq olunan yeni hərbi 
strategiyanın xüsusiyyətləri, xalq-
dövlət-ordu birliyi, yeni yaradılmış 
“YAŞAT” Fondunun əhəmiyyəti və 
bu müstəvidə qazilərə, habelə şəhid 
ailələrinə göstəriləcək yardımlar, 
işğaldan azad olunmuş ərazilərdə 
aparılacaq böyük quruculuq işləri, 
Azərbaycanın artan geosiyasi 
statusu, Türkiyənin dəstəyi və 
ölkələrimiz arasında olan qardaşlıq 
münasibətlərinin perspektivləri, milli 
həmrəylik mühitinin qorunmasında 
siyasi partiyaların rolu, COVID-19 
pandemiyasına qarşı mübarizədə 
cəmiyyət arasında sosial məsuliyyət 
hissinin aşılanmasında maarifçilik 
işinin birgə təşkili kimi aktual 
mövzular müzakirə edilib. 

Azərbaycanda ümummilli 
həmrəyliyi yaşadan və müasir 
tariximizin ən parlaq səhifələrindən 
olan Vətən müharibəsi ətrafında fikir 
mübadiləsi aparılaraq bildirilib ki, əldə 
olunan qələbənin əsas qəhrəmanı 
Azərbaycan xalqı, Azərbaycan 
Ordusu və Ali Baş Komandandır. 
Məhz xalqın Azərbaycan Prezidenti 
İlham Əliyevə olan dəstəyinin və 
inamının nəticəsidir ki, 44 gün 
davam edən müharibə zamanı 
Azərbaycanda yaşanan mütləq 
birliyin şahidi olduq.  

“Əldə olunan Qələbə sayəsində 
dövlətimiz öz inkişaf tarixində 
mahiyyət etibarilə yeni mərhələyə 
keçid alır”, – fikrini səsləndirən 
Prezident Administrasiyasının rəsmisi 
qarşıda duran böyük quruculuq 
işlərində cəmiyyətin hər bir üzvündən 
təşəbbüskarlıq və fədakarlıq tələb 
olunduğunu vurğulayıb. Qeyd edib 
ki, cəmiyyətdə mövcud olan bütün 
potensialın səfərbər olunmasında 
siyasi partiyalar aparıcı rol 
oynamalıdır.   

Siyasi partiyaların rəhbərləri 
ilə görüşlərdə Vətən müharibəsi 
kontekstində Azərbaycan və 

Türkiyə arasında qardaşlıq 
münasibətləri geniş müzakirə 
olunub. Qardaş Türkiyənin siyasi və 
mənəvi dəstəyinin qələbənin əldə 
olunmasında böyük rol oynadığını 
xatırladan Ə.Vəliyev vurğulayıb ki, 
Azərbaycan xalqı Türkiyənin bu 
dəstəyini müharibənin ilk saatlarından 
hiss edib. Tarixboyu müxtəlif 
sınaqlardan keçən Azərbaycan-
Türkiyə birliyi bu dəfə də imtahandan 
uğurla çıxdı. Ortaq tarix, din, 
mədəniyyət, dil, ədəbiyyat, siyasət, 
etibarlı münasibətlər və səmimiyyət 
bu birliyi qoruyan əsas amillərdəndir.

Prezident Administrasiyasının 
rəsmisi siyasi partiyaların rəhbərləri 
ilə görüşlərində Qələbə mövzusu 
ətrafında danışarkən Azərbaycan 
Prezidenti İlham Əliyevin xalqa 
dekabrın 1-də etdiyi müraciətindən 
sitat gətirib: “Ümid edirəm ki, biz 
bölgədə bu gün və gələcək üçün 
yeni təhlükəsizlik, yeni əməkdaşlıq 
formatını təşkil etdik. Bu format 
nədən ibarət olacaq, bunu həyat 
göstərər. Hər halda biz bu yeni 
əməkdaşlıq formatının yaradılması 
üçün lazımi işləri gördük, öz 
torpaqlarımızdan düşməni qovduq 
və noyabrın 10-da imzalanmış 
Bəyanatda göstərilən məsələlər 
əgər bu gün öz həllini taparsa, 
onda bölgəmizdə yeni əməkdaşlıq 
çərçivələri yaradılacaqdır”. Ölkə 
rəhbərinin bu fikirləri qazanılmış 
böyük qələbədən sonra Azərbaycanın 
regiondakı geosiyasi statusunun 
və rolunun artacağının qaçılmaz 
olduğuna işarə edir.

Ölkənin siyasi sisteminin əsas 
təsisatlarından olan siyasi partiyalar 
sözügedən proseslərdə fəal iştirak 
etməli, milli və siyasi birliyin, 

həmrəyliyin qorunması naminə 
bütün zəruri tədbirləri görməlidirlər. 
Əməkdaşlığın əhəmiyyətini və 
zərurətini xüsusi olaraq vurğulayan 
Ə.Vəliyev gələcək fəaliyyətin 
səmərəliliyi naminə yaranmış 
qarşılıqlı əlaqələrin dərinləşməsində 
maraqlı olduğunu da qeyd edib.

Müzakirə olunan məsələlər 
sırasında xüsusi maraq doğuran 
mövzulardan biri də işğaldan 
azad edilmiş ərazilərdə birgə 
yaşayış mühitinin yaradılması olub. 
Prezident Administrasiyasının 
rəsmisi əsrlərboyu Azərbaycanda 
formalaşmış multikulturalizm 
ənənələrinə toxunaraq bildirib 
ki, bu məsələdə informasiya 
manipulyasiyalarından və fərqli 
təxribatlardan çəkinmək lazımdır. 

Siyasi partiyaların rəhbərləri Zəfər 
paradının müasir azərbaycanlının 
milli kimliyinin formalaşması 
prosesində rolu, Zəfər Günü, 
Anım Günü, həmçinin Vətən 
müharibəsində Qələbə ilə bağlı 
müvafiq orden və medalların təsis 
olunması, Bakı şəhərində Vətən 
müharibəsi memorial kompleksi 
və Zəfər muzeyinin yaradılması ilə 
bağlı Prezidentin qərarlarını yüksək 
qiymətləndirib və belə təşəbbüslərin 
bilavasitə milli birliyə xidmət etdiyini 
vurğulayıblar. 

Görüşlərin əhəmiyyətini bildirən 
partiya rəhbərləri milli dövlətçiliyik 
və demokratik ənənələrin inkişafı, 
habelə sağlam dialoq mühitinin 
dəstəklənməsi naminə irəli sürülən 
təşəbbüslərdə hər zaman iştirak 
etməyə hazır olduqlarını bildiriblər.

AZƏRTAC

Siyasətdə etibarlı və davamlı münasibətlər mühitini 
təmin edən əsas amillərdən biri də dialoq prinsiplərinin 
bərqərar olunmasıdır. Ölkəmizdə demokratik ənənələrin 

formalaşması prosesini şərtləndirən dialoqun inkişafı naminə 
Azərbaycan iqtidarı son bir il ərzində müxtəlif təşəbbüslərlə 
çıxış edir. Prezident İlham Əliyevin təşəbbüsü ilə reallaşan 
islahatların prinsipial istiqamətlərindən biri siyasətdə peşəkar 
və demokratik münasibətlərin bərqərar olunmasından ibarətdir. 
Bu mənada siyasi dialoqun şaxələnməsi və iştirakçı tərəflərin 
sayının artırılması gözləniləndir. Ümummilli maraqlar və dövlətin 
rifahı naminə ölkədə dialoq mühitinin dəstəklənməsi strateji 
əhəmiyyətə malikdir.

Rusiyalı siyasətçi, telejurnalist, ictimai 
xadim Maksim Şevçenko İsmayıllıda olub

İsmayıllının İvanovka kəndinə gələn qonağı 
molakanlar adətlərinə uyğun olaraq duz-
çörəklə qarşılayıblar. Burada kənd ağsaqqalla-
rının da iştirakı ilə səmimi görüş keçirilib, qona-
ğın şərəfinə Azərbaycanda fəaliyyət göstərən 
yeganə kolxozun məhsullarından ibarət süfrə 
açılıb. İvanovka Mədəniyyət Mərkəzində 
fəaliyyət göstərən molakan folklor qrupu mahnı 
və rəqslər ifa ediblər.

Sonra qonaq mərkəzin nəzdində fəaliyyət 
göstərən muzey, Heydər Əliyev Fondu 
tərəfindən yeni inşa olunan uşaq bağçası 
və qədimi molakan evi ilə tanış olub, İkinci 
Dünya müharibəsi abidəsini ziyarət edib. Kənd 
ictimaiyyəti ilə görüşərək onların həyat tərzi ilə 

maraqlanan M.Şevçenko kənddə yeni vəfat 
edən 1936-cı il təvəllüdlü ağsaqqalın dəfn 
mərasiminə də qatılıb.

Səfər çərçivəsində qonaq, həmçinin Buy-
nuz kəndinə, Şahdağ Milli Parkına gedərək 
rayonun turizm potensialı ilə tanış olub.

Qeyd edək ki, tanınmış  siyasətçi, jurnalist 
və ictimai xadim Maksim Şevçenko ölkəmizin 
haqlı mübarizəsində həmişə Azərbaycanın 
mövqeyini dəstəkləyib, 44 günlük Vətən 
müharibəsində haqq səsimizin dünya 
ictimaiyyətinə çatdırılmasında böyük rol oyna-
yaraq xalqımızın rəğbətini qazanıb.

AZƏRTAC

Gəncədə 
erməni 
vəhşiliklərinə 
qarşı öz ədalətli 
mövqeyini ortaya 
qoyan və haqq 
səsini qaldıran 
rusiyalı siyasətçi, 
televiziya apa-
rıcısı və ictimai 
xadim Maksim 
Şevçenko İsma-
yıllıda səfərdə 
olub. 

Bir sıra siyasi partiyalar ofislə təmin olunub  
İqtisadiyyat Nazirliyindən verilən məlumatda 

bildirilir ki, Azərbaycanda fəaliyyət göstərən 
siyasi partiyaların böyük əksəriyyəti bu dialo-
qun fəal iştirakçılarıdır. Siyasi münasibətlərdə 
dialoq mühitinin yaranması isə demokratik 
ənənələrin formalaşmasına, siyasi partiyalarla 
sağlam əməkdaşlığa zəmin yaradır. Bu baxım-
dan, yeni siyasi mədəniyyətin təşəkkül tap-
ması istiqamətində dövlət tərəfindən müvafiq 
addımlar atılır.

Belə ki, siyasi partiyaların normal 
fəaliyyətinin təmin edilməsi, onların iş şəraitinin 
yaxşılaşdırılması barədə dövlət başçısının tap-
şırıqlarına uyğun olaraq, İqtisadiyyat Nazirliyi 
yanında Əmlak Məsələləri Dövlət Xidməti bir 
sıra siyasi partiyalara fəaliyyət göstərmələri 

üçün dövlət mülkiyyətində olan qeyri-yaşayış 
sahələri təqdim edib. Bununla əlaqədar olaraq, 
dekabrın 15-də siyasi partiyaların iştirakı ilə 
tədbir keçirilib.

Tədbir çərçivəsində ilkin olaraq 5 siya-
si partiyaya ofis sahələrinin açarları təqdim 
edilib. Ana Vətən Partiyası, Azərbaycan 
Demokratik Maarifçilik Partiyası, Milli Cəbhə 
Partiyası, Azərbaycan Milli İstiqlal Partiyası 
və Milli Dirçəliş Hərəkatı Partiyası fəaliyyət 
göstərəcəkləri ofislərlə tanış olublar.

Qeyd edək ki, iş şəraitinin yaxşılaşdırılması 
məqsədilə yaxın günlərdə digər siyasi partiyala-
ra da ofis sahələrinin verilməsi nəzərdə tutulur.

“Xalq qəzeti”                     

Azərbaycan Respublikasının Prezidenti cənab İlham Əliyevin rəhbərliyi ilə 
ölkəmizdə aparılan genişmiqyaslı siyasi-hüquqi islahatlar siyasi plüralizmin 
təşviqini, siyasi partiyalarla sağlam dialoqu ehtiva edir.

